
Tórshavn, 13. februar 2009
Viðvíkjandi uppskoti  til broytingar í matrikullógini   

Kommunusamskipan Føroya (KSF) hevur fingið uppskot til broytingar í matrikullógini (løgtingslóg um matrikulering og sundurbýti) til hoyringar frá Innlendismálaráðnum (IMR). Hoyringsfreistin er 13. februar.
Í § 12a, stk. 1, verður sagt í sambandi við eigindómar undir jørð, at hæddin eisini 

skal skrásetast. Okkurt meira breitt og neyvt mát enn hædd átti at verið brúkt, t.d. 

vídd
§ 12a, stk. 4, í uppskotinum kundi verið strikað. Ásetingin í stk. 3 um, at eigindómar skulu vera lógliga skaptir, átti at innihildið krøv um evt. loyvi. Tí tykist stk. 4 óneyðugt.   

Eftir § 15a skal verða møguligt at býta búnaðarbrúkseindir sundur í so stórar lutir sum upp til 1.000 m2. Í hesum sambandi skal verða gjørt vart við, at kommunurnar eiga at hava myndugleika til at góðkenna brúksendamálið yvir hesum. Í slíkum føri eigur byggisamtyktin hjá kommununi at vera avgerandi. 

§ 17, stk. 1, 2. pkt, kann koma at merkja, at kommunurnar framyvir fáa verri enn nú við at útvega nøktandi byggilendi. Hetta orsakað av tí, at borgarar sjálvsagt ikki eins lætt vilja av við jørð innangarðs til byggilendi, um hetta samstundis merkir miss í haganum. Tí verður heitt á IMR um at umhugsa hesa orðing einaferð enn.  
Tá § 17, stk. 7, í uppskotinum sigur, at fastar ognir kunnu býtast heilt niður 2 gyllin, so er  vert at gera vart við, at verða ov mong smá jarðarstykki, so kann hetta geva trupulleikar fyri kommunurnar í mun til vegagerð og planlegging. Tí verður heitt á IMR um at leggja upp fyri einum slíkum møguligum vansa við hesi lógarbroyting, so at vegaatkoma kann verða tryggjað.
At enda ein málslig viðmerking: Hví verður danskt-føroyska orðið eigindómur brúkt heldur enn okkurt meira føroyskt so sum føst ogn? 
Vinarliga vegna Kommunusamskipan Føroya.
Heðin Mortensen
/Jóan Petur Hentze

